
	Հայաստանի Հանրապետության արտաքին գործերի նախարարությունն իր հարգանքն է հավաստում Հայաստանի Հանրապետությունում Ամերիկայի Միացյալ Նահանգների դեսպանությանը և Հայաստանի Հանրապետության կառավարության անունից պատիվ ունի հաստատելու, որ 2015թ. դեկտեմբերի 30-ին ստացել է վերջինիս թիվ 467/15 Ա հայտագիրը` հետևյալ բովանդակությամբ.

«No. 467/15A

Հայաստանի Հանրապետությունում Ամերիկայի Միացյալ Նահանգների դեսպանությունն իր հարգանքն է հավաստում Հայաստանի Հանրապետության արտաքին գործերի նախարարությանը և պատիվ ունի ԱՄՆ կառավարության անունից առաջարկել, որ «Զանգվածային ոչնչացման զենքերի տարածմանը հակազդելու բնագավառում համագործակցության մասին համաձայնագիրը», որը ստորագրվել է ԱՄՆ կառավարության և ՀՀ կառավարության միջև 2000թ. հուլիսի 24-ին Վաշինգտոնում, ուժի մեջ է մտել 2002թ. նոյեմբերի 25-ին, երկարաձգվել է  2009թ. մայիսի 19-ին և ուժի մեջ մինչև 2016թ. նոյեմբերի 25-ը, երկարաձգվի ևս յոթ տարով:
Նրա գործողությունը ինքնաբերաբար  երկարաձգվում է հաջորդ յոթ տարի ժամկետով, եթե Կողմերից որևէ մեկը յոթամյա ժամկետը լրանալու ժամկետից առնվազն վեց ամիս առաջ գրավոր չծանուցի մյուս Կողմին սույն Համաձայնագրի գործողության ժամկետը դադարեցնելու իր մտադրության մասին:  Համաձայնագրի գործողությունը դադարեցվում է ծանուցումը ստանալուց երեք ամիս հետո:  Սույն Համաձայնագրում հնարավոր է փոփոխություններ մտցնել Կողմերի գրավոր համաձայնությամբ:  Նույնիսկ սույն Համաձայնագրի կամ Իրականացման համաձայնագրերի գործողության դադարեցման դեպքում, Հայաստանի Կառավարության պարտավորությունները շարունակելու են ուժի մեջ մնալ` համաձայն 6-րդ և 7-րդ հոդվածների, անկախ ժամկետը լրանալուց, եթե Կողմերը չգան այլ գրավոր համաձայնության:
Եթե սույն առաջարկն ընդունելի է ՀՀ կառավարության համար, Դեսպանությունն առաջարկում է, որ սույն հայտագիրը Նախարարության պատասխանի հետ միասին հանդիսանան երկու կառավարությունների միջև համաձայնագրի ժամկետը երկարաձգելու վերաբերյալ համաձայնություն:  Այն ուժի մեջ կմտնի նախարարության կողմից հայտագիրը ստանալու օրը և կսկսի գործել 2016թ.-ի նոյեմբերի 25-ից:
Օգտվելով առիթից` Հայաստանի Հանրապետությունում Ամերիկայի Միացյալ Նահանգների դեսպանությունը կրկին անգամ հղում է Հայաստանի Հանրապետության  արտաքին գործերի նախարարությանը իր հարգանաց հավաստիքը:»

Հայաստանի Հանրապետության արտաքին գործերի նախարարությունը Հայաստանի Հանրապետության կառավարության անունից պատիվ ունի հայտնելու, որ ընդունում է «Զանգվածային ոչնչացման զենքերի տարածմանը հակազդելու բնագավառում համագործակցության մասին» համաձայնագիրը, որը ստորագրվել է ՀՀ կառավարության և ԱՄՆ կառավարության միջև 2000թ. հուլիսի 24-ին Վաշինգտոնում, ուժի մեջ է մտել 2002թ. նոյեմբերի 25-ին, երկարաձգվել է  2009թ. մայիսի 19-ին և ուժի մեջ է մինչև 2016թ. նոյեմբերի 25-ը, ևս յոթ տարով երկարաձգելու առաջարկությունը:  Սույն հայտագիրը 2015թ. դեկտեմբերի 30-ի Դեսպանության թիվ 467/15A հայտագրի հետ միասին հանդիսանում են մեր կառավարությունների միջև համաձայնագրի ժամկետը երկարաձգելու մասին համաձայնություն:  Այն ուժի մեջ կմտնի սույն հայտագիրը ստանալու օրը և կսկսի գործել 2016թ. նոյեմբերի 25-ից: 
Օգտվելով առիթից` Հայաստանի Հանրապետության արտաքին գործերի նախարարությունը վերստին իր խորին հարգանքն է հավաստում Հայաստանի Հանրապետությունում Ամերիկայի Միացյալ Նահանգների դեսպանությանը: 



Երևան,       նոյեմբերի 2016թ.





Հայաստանի Հանրապետությունում
Ամերիկայի Միացյալ Նահանգների դեսպանություն 

